Il papagagl

Vus haveis segir era gia empruau inagada da dir suenter tut aschiditg ad enzatgi, entochen che quel ei bunamein vegnius balurds.
Da quei san ins era far il suandont giug:

Dir suenter tut

· Fagei gruppas da dus.
· Ussa ha in da vus il pensum da discuorer e l’auter ha da dir suenter tut.
· Quel che tschontscha sto empruar da surmenar tschel da dir enzatgei auter che quei ch’el sez di. Quei sa el empruar da far enten…
· far damondas.
· tschintschar directamein cun l’autra persuna.
· far ina damonda discreta aschia che l’auter vul dar risposta.
· far ina pretensiun che l’auter vesa cun tut auters egls.
· Sche quel ch’ei il papagagl di enzatgei auter, midan las rollas ed il papagagl sto tschintschar.
Per far in tec pli grev quei giug san ins era far il suandont:

· Fagei gruppas da quater.

· Dus tschontschan in cun l’auter ed ils auters dus repetan, mintgin denton adina mo quei che sia persuna di. Mintgina ha siu “papagagl persunal”.
· Perquei che plirs tschontschan ei il giug in tec pli grevs ed ins sto seconcentrar pli fetg sin quei ch’il collega di.
Sch’il giug ei aunc adina memia levs, san ins era far quei en gruppas da sis ni dad otg. Sche memia biars discuoran denton, piardan ins spert la survesta. Vus stueis lu buca mo dir suenter tut endretg, mobein era aunc far adatg ch’ils auters fetschien tut endretg.
Il papagagl che sa bunamein tut

· Fagei medemamein gruppas da dus.
· In da vus fa damondas, l’auter ei il papagagl che ha empriu tut ils plaids auter che „ner“ ed „alv“ e sto rispunder.
· Quel che damonda ha pia da far damondas al papagagl e sto empruar da far rispunder lez u cul plaid „ner“ ni „alv“. Era cheu dat ei bia trics per far dir il papagagl ina da quellas colurs. Quels stueis vus denton anflar ora sezs.
· Era per il papagagl eis ei buca lev da dar risposta allas damondas senza duvrar quels dus plaids. Sch’il papagagl di in da quels plaids, ha el spiars e las rollas midan.
Per che quei giug seigi in tec pli grevs san ins variar ils plaids ch’ein scumandai. Cheu entgins exempels per plaids ch’astgan buca vegnir menziunai:

· nums da conscolars

· ils plaids „bab“ e „mumma“

· colurs

· cefras

· utensils da scola

· nums locals

· etc.
Per far ch’il giug daventi aunc in tec pli pretensius, san ins era cumbinar duas categorias ch’ins astga buca dir, p.ex.:

· cefras e colurs

· nums da conscolars e nums locals

· etc.
Il papagagl
Haveis vus era in papagagl a casa?
Ni enconuschis vus forsa enzatgi che ha in papagagl?

Haveis era gia viu in papagagl che sa tschintschar?

Pensum:

· Ponderescha tgei che ti fagesses cun in papagagl, sche ti survegnesses in.

· Scriva in cuort concept sur da „tiu“ papagagl.
· Il concept duess cunzun cuntener ils suandonts puncts:

· Tgei plaids mussass jeu a miu papagagl (ca. 10 plaids)?
· Daco gest quels plaids?
· En tgei differentas situaziuns savess miu papagagl duvrar ils plaids?

· Cu schess el forsa enzatgei falliu?

· Ponderei era tgei che vus fagesses cul papagagl.
· Lesses vus insumma in papagagl?

· Schenghegiasses era vus vinavon el sco quei che la persuna fa el text?

· Schesses liber el ni desses forsa el ad in curtin zoologic?
· Fagei silsuenter differentas gruppas en classa.
· Mintgina presenta a tschels ils plaids che siu papagagl savess dir.
· Ils auters pondereschan ussa tgei miserias ch’ei savess dar, sch’il papagagl di adina puspei quels plaids.
· Per far quei saveis vus s’imaginar differentas situaziuns cun differentas persunas e duvrar ils plaids dil papagagl. Co reagessen las persunas?

· Haveis vus anflau plaids ch’ins duess pli bugen buca mussar ad in papagagl?

· Ni haveis forsa era anflau plaids ch’ein fetg adattai?

· Rimnei quels plaids en classa.
